

Бозор муносабатларига ўтишда банк учун энг муҳим муаммо банк фаолиятининг хатарлилигини тартибга солиш инструментларини танлаш муаммосидир. Банк даромадлилик ва хатарнинг мақбул уйғунлигини топиш бўйича доимий изланишда бўлиши лозим. Даромадлилик ва хатарнинг мақбул уйғунлиги хатар – даромадлилик нисбати учун минимал кўрсаткичга ва даромадлилик – хатар нисбати учун максимал кўрсаткичга эришишдан иборат. Мақбул нисбатни танлаш етарли даромадлилик билан хавфсиз фаолият юритишнинг мақбул зонасини топиш орқали олиб борилади ва бунга хатарларни бошқариш (хатарларни тартибга солиш) жараёнида эришилади.
1. Кредит хатари – активни йўқотиш ёки активнинг дастлабки сифати ва (ёки) қиймати қарздорлар ва (ёки) уларнинг кафиллари томонидан мажбуриятларнинг бажарилмаслиги туфайли йўқолиши хатари. Инфляция хатари кредит хатарининг турларидан биридир.
2. Инфляция хатари – активнинг амалдаги бирламчи қиймати унинг номинал қиймати сақланган ёки ошган ҳолда инфляция туфайли йўқолиши хатари.
3. Фоиз хатари – фоиз ставкаларининг банк учун кўзда тутилмаган ва номақбул бўлган тарзда ўзгариши туфайли йўқотишлар эҳтимоли бўлиб, банк маржаси қийматининг қисқариши, нолга тенг бўлиб қолиши ёки манфий қийматга эга бўлишига олиб келади. Фоиз ставкалари бир йўналишда кескин ўзгарган ёки фоиз спрэди камайган ҳолларда банк активлари ўз қийматининг бир қисмини йўқотиши, пассивларнинг қиймати эса ортиб кетиши мумкин ва бу маржанинг қисқаришига олиб келади.
4. Ликвидлилик ва қайта молиялашнинг мувозанатланмаганлиги хатари – банкнинг пассивлар, мажбуриятлар ва активлар бўйича ўз мажбуриятларини бажара олмаслиги ёки жорий активларни қайта молиялаш учун янги ресурсларни жалб этишнинг имкони йўқлиги ҳолатида йўқотишлар хатари.


